
Draft Agreement: ARM-PI-2016-105

ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ԿԱՌԱՎԱՐՈՒԹՅԱՆ
և

ԿԱՆԱՉ ԿԼԻՄԱՅԻ ՀԻՄՆԱԴՐԱՄԻ

միջև

<<Կանաչ կլիմայի հիմնադրամի արտոնությունների և անձեռնմխելիության մասին>> 
Հ Ա Մ Ա Ձ Ա Յ Ն Ա Գ Ի Ր
<<ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ԿԱՌԱՎԱՐՈՒԹՅԱՆ ԵՎ ԿԱՆԱՉ ԿԼԻՄԱՅԻ ՀԻՄՆԱԴՐԱՄԻ ՄԻՋԵՎ ԿԱՆԱՉ ԿԼԻՄԱՅԻ ՀԻՄՆԱԴՐԱՄԻ ԱՐՏՈՆՈՒԹՅՈՒՆՆԵՐԻ ԵՎ ԱՆՁԵՌՆՄԽԵԼԻՈՒԹՅԱՆ ՄԱՍԻՆ>> ՀԱՄԱՁԱՅՆԱԳԻՐ
ՀԱՇՎԻ ԱՌՆԵԼՈՎ, որ Կանաչ կլիմայի հիմնադրամը (այսուհետև <<հիմնադրամ>>) և Հայաստանի Հանրապետության կառավարությունը (այսուհետև` <<Կառավարու​թյուն>>) գիտակցում են հիմնադրամին և հիմնադրամին առնչվող անձանց Հայաստանի Հանրապետությունում Կանաչ կլիմայի հիմնադրամի կառավարման գործիքի 7-րդ և 8-րդ պարբերություններին համապատասխան արտոնություն​ներով և անձեռնմխելիությամբ ապահովելու անհրաժեշտությունը,     
ՀԱՇՎԻ ԱՌՆԵԼՈՎ, որ հիմնադրամը և կառավարությունը համաձայն են, որ հիմնադրամին և դրան առնչվող անձանց արտոնություններով և անձեռնմխե​լիությամբ օժտելը էապես կարևոր է հիմնադրամի գործառույթների արդյունավետ իրականացման համար,
Եվ ցանկանալով այդ հարցին վերաբերող համաձայնագիր կնքել`  

ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ԿԱՌԱՎԱՐՈՒԹՅՈՒՆԸ ԵՎ ԿԱՆԱՉ ԿԼԻՄԱՅԻ ՀԻՄՆԱԴՐԱՄԸ ՀԱՄԱՁԱՅՆԵՑԻՆ ՀԵՏԵՎՅԱԼԻ ՄԱՍԻՆ
ՀՈԴՎԱԾ 1

Սահմանումներ
Սույն համաձայնագրում կիրառվում են հետևյալ սահմանումները. 

ա)
<<Հաշվետվության բաժիններ>> նշանակում է Կառավարման գործիքի պահանջներին համապատասխան՝ Խորհրդի կողմից հիմնված գնահատ​ման բաժինը, արժանահավատության բաժինը և վերահսկողության մեխանիզմները;  
բ) 
<<Համաձայնագիր>> նշանակում է Հիմնադրամի և Հայաստանի Հանրապետու​թյան միջև կնքված սույն համաձայնագիրը; 
գ)
<<Հիմնադրամի արխիվներ>> նշանակում է հիմնադրամին պատկանող կամ նրա կողմից պահվող թվայնացված (մեքենայաընթեռնելի) կամ այլ ձևով կատարված բոլոր գրառումները, նամակագրությունը, փաստաթղթերը, ձեռագրերը, անշարժ և շարժանկարները, կինոժապավենները, ձայնագրությունները, համակարգ​չային կամ ցանցային տվյալները և այլ թվային և էլեկտրոնային գրառումները կամ կազմված ու ամփոփված այլ տվյալները կամ այլ նյութերը;
դ)
<<Խորհուրդ>> նշանակում է հիմնադրամի խորհուրդը;

ե)
<<Կոնվենցիա>> նշանակում է 1992 թվականի մայիսի 9-ին Նյու Յորքում ընդունված ՄԱԿ-ի կլիմայի փոփոխության շրջանակային կոնվենցիան, որն ուժի մեջ է մտել 1994 թվականի մարտի 21-ին;
զ)
<<Մաքսային պարտավորություններ>> նշանակում է հիմնադրամի կողմից պաշտոնական նպատակներով ներմուծվող կամ արտահանվող ապրանքների, այդ թվում` տրանսպորտային միջոցների, սարքավորում​ների, նյութերի և պարագաների վրա կիրառվող ցանկացած տուրքերը, հարկերը կամ գանձումները; 
է)
<<Տուրք>> նշանակում է պաշտոնական նպատակներով գնվող ապրանքների և ծառայությունների վրա կիրառվող ցանկացած ակցիզային հարկերը կամ այլ գանձումները;  
ը)
<<Գործադիր տնօրեն>> նշանակում է խորհրդի կողմից նշանակված քարտուղարության ղեկավարը;  
թ)
<<Հիմնադրամի առաքելություններն իրականացնող փորձագետ>> նշանակում է հիմնադրամի հետ պայմանագրային (կամ փորձագետի և հիմնադրամի միջև կամ որևէ անձի և հիմնադրամի միջև) հարաբերությունների շրջանակում ծառայություններ մատուցող փորձագետը կամ խորհրդատուն, այդ թվում` հաշվետվայնության բաժինների և խորհրդի հանձնաժողով​ների, մասնագիտական և աշխատանքային խմբերի անդամները; 
ժ)
<<Կառավարություն>> նշանակում է Հայաստանի Հանրապետության կառավարությունը;
ի)
<<Դիտորդներ>> նշանակում է խորհրդի նիստերին մասնակցելու համար հրավիրված ակտիվ դիտորդները և դիտորդի կողմից նշանակված ցանկացած ներկայացուցիչ` հավատարմագրված հիմնադրամի կողմից;  
լ)
<<Պաշտոնյաներ>> նշանակում է խորհրդի անդամները և անդամության թեկնածուները և նրանց խորհրդականները, գործադիր տնօրենը, քարտուղարության աշխատակազմը և հիմնադրամի ցանկացած այլ պաշտոնատար անձը և աշխատակիցը, այդ թվում հաշվապահական բաժինների անձնակազմը` անկախ նրանց ազգությունից, բացառությամբ տեղում հավաքագրված և ժամավճարով աշխատող անձանց;  
խ)
<<Կողմ>> կամ <<Կողմեր>> նշանակում է հիմնադրամը և/կամ Հայաստանի Հանրապետությունը` կախված բովանդակությունից;

ծ)
<<Հիմնադրամի սեփականություն>> նշանակում է հիմնադրամին պատկանող կամ նրա կողմից պահվող կամ տնօրինվող ակտիվները, ֆինանսական միջոցները, եկամուտն ու իրավունքները;  
կ)
<<Քարտուղարություն>> նշանակում է ըստ Կառավարման գործիքի դրույթների` հիմնադրամի կողմից ստեղծված հիմնադրամի քարտուղարու​թյունը; և 
հ)
<<Հարկ>> նշանակում է ցանկացած ուղղակի կամ անուղղակի հարկերը, այդ թվում` ավելացված արժեքի հարկը և / կամ այլ նմանատիպ հարկերը: 
ՀՈԴՎԱԾ 2

Նպատակը
Հիմնադրամին հնարավորություն ընձեռել արդյունավետորեն հասնել իր նպատակ​ներին և իրականացնել իրեն հանձնարարված գործառույթները, Հայաստանի Հանրապետության տարածքում հիմնադրամին շնորհել ստորև սահմանված կարգավիճակը, անձեռնմխելիությունը, պարտավորություններից ազատումը և արտոնությունները: 
ՀՈԴՎԱԾ 3

Իրավական կարգավիճակը
Հիմնադրամն ունի լիարժեք իրավաբանական անձի կարգավիճակ և, մասնավորա​պես, իրավասու է.  
ա) 
մտնել պայմանագրային հարաբերությունների մեջ, 
բ)
անշարժ և շարժական գույք ձեռք բերել և դրան տնօրինել, և  
գ)
հայցով դիմել դատարան: 
ՀՈԴՎԱԾ 4
Դատական ​​վարույթի հարուցման անձեռնմխելիություն
1. Հիմնադրամն օգտվում է ցանկացած տեսակի դատական գործընթացի անձեռնմխե​լիությունից, բացառությամբ այն դեպքերի, որոնք ծագում են կամ կապված են իր լիա​զորու​թյուններն իրականացնելիս փոխառված գումարների, պարտավորու​թյունների դիմաց երաշխիք տրամադրելու կամ գնման և վաճառքի կամ արժեթղթերի վաճառքի երաշխավորման հետ, որի դեպքում հիմնադրամի դեմ կարող է դատական հայց հարուցվել այն երկրի տարածքում գտնվող իրավասու դատարանում, որտեղ հիմնադրամը գլխավոր գրասենյակ կամ մասնաճյուղ ունի, կամ որտեղ հիմնադրամը գործակալ է նշանակել դատական փաստաթղթեր կամ գործընթացի ծանուցագիր ընդունելու նպատակով կամ արժեթղթեր է թողարկել կամ դրանք երաշխավորել:
2. Չնայած սույն հոդվածի 1 կետի դրույթների` Հայաստանի Հանրապետության կամ Հայաստանի Հանրապետության որևէ այլ գործակալության կամ միջնորդ կազմակերպության կողմից կամ Հայաստանի Հանրապետության կամ Հայաստանի Հանրապետության որևէ այլ գործակա​լության կամ միջնորդ կազմակերպության անունից ուղղակիորեն կամ անուղղա​կի​որեն հանդես եկող կամ վերջինիս պահանջը ներկայացնող որևէ իրավաբանական կամ ֆիզիկական անձի կողմից հիմնադրամի դեմ չի կարող որևէ հայց հարուցվել: Սույն համաձայնագրի կիրառմանը կամ մեկնաբանմանը վերաբերող ցանկացած վեճ լուծվում է փոխադարձ խորհրդակցությունների միջոցով: 
3. Մինչև հիմնադրամի նկատմամբ վերջնական դատական ակտի կայացնելը, հիմնադրամի գույքի և ակտիվների վրա, անկախ դրանց գտնվելու վայրից և դրանք տնօրինողից, չի կարող որևէ տեսակի բռնագրավում, կալանք կամ արգելանք կիրառել:    

Ակտիվների անձեռնմխելիություն 
Հիմնադրամի գույքը և ակտիվները, անկախ դրանց գտնվելու վայրից և դրանք տնօրինողից, չեն կարող գործադիր կամ օրենսդիր մարմինների կողմից կայացված ակտերի միջոցով խուզարկության, առգրավման, բռնագրավման կամ որևէ տեսակի արգելանքի ենթարկվել:  

Արխիվների անձեռնմխելիություն
Հիմնադրամին պատկանող կամ նրա մոտ պահվող արխիվները և, ընդհանրապես, բոլոր փաստաթղթերը և տվյալները, ինչ տարբերակով էլ դրանք կազմված լինեն, այդ թվում` էլեկտրոնային ձևով, անձեռնմխելի են անկախ դրանց գտնվելու վայրից:

Ակտիվները սահմանափակումներից զերծ պահելը
1.  Հիմնադրամի նպատակները և գործառույթներն անհրաժեշտ շրջանակներում արդյունավետ իրականացնելու համար և սույն համաձայնագրի և Հայաստանի Հանրապետության օրենքների ու այլ իրավական ակտերի դրույթների համաձայն, հիմնադրամի ողջ գույքն ու ակտիվները զերծ են ցանկացած բնույթի սահմանափակումներից, կարգավորումից, վերահսկողությունից և մորատորի​ումից:  
2. Հայաստանի Հանրապետության օրենքների ու այլ իրավական ակտերի դրույթների համաձայն, սահմանափակված չլինել որևէ բնույթի ֆինանսական վերահսկողությամբ, կարգավորմամբ  կամ մորատորիումով,  հիմնադրամը` 
ա)
կարող է ֆինանսական միջոցներ պահել` ոսկով կամ ցանկացած արտարժույթով և հաշիվներ վարել  ցանկացած արտարժույթով, և  
բ)
կարող է ազատորեն ֆինանսական միջոցները` ոսկով կամ ցանկացած արտարժույթով, փոխանցել մեկ երկրից մյուսը կամ ցանկացած երկրի ներսում և փոխանակել իր կողմից պահվող ցանկացած փոխարկելի արժույթ որևէ այլ ազատ փոխարկելի արժույթով: 
3. Սույն հոդվածի 1-ին կետով նախատեսված իրավունքներն իրականացնելիս  հիմնադրամը պատշաճ վերաբերմունք է ցուցաբերում կառավարության կողմից բերված ցանկացած բողոքին կամ առարկությանը այնքանով, որքանով այդ բողոքին կամ առարկությանը ընթացք տալը չի համարվում, որ վնասում է հիմնադրամի շահերին:      

Հաղորդակցության արտոնություններ
Հիմնադրամի պաշտոնական հաղորդակցությունների նկատմամբ վերաբերմունքը պետք է լինի ոչ պակաս բարյացակամ, քան Հայաստանի Հանրապետությունում ներկա միջազգային կազմակերպությունների պաշտոնական հաղորդակցություն​ները: 

Հիմնադրամի պաշտոնյաների անձեռնմխելիությունը և արտոնությունները  
1. Խորհրդի բոլոր անդամները և անդամության թեկնածուները, նրանց խորհրդա​տուները, հիմնադրամի գործադիր տնօրենը և պաշտոնատար անձինք ու աշխատակիցները, այդ թվում հիմնադրամի առաքելությունն իրականացնող փորձագետները.  
ա)
իրենց պաշտոնական գործառույթների իրականացման առումով անձեռնմխելի են դատական գործընթացից, բացառությամբ այն դեպքերից, երբ հիմնադրամը հրաժարվում է անձեռնմխելիությունից;
բ)
եթե նրանք երկրի քաղաքացիներ չեն, ներգաղթի պահանջների, օտարերկրացիների գրանցման պահանջների և ազգային ծառայությունների պարտավորությունների և արտոնությունների առումով միևնույն վերաբեր​մունքին են արժանանում այնպես, ինչպես Հայաստանի Հանրապետու​թյուն​ում այլ միջազգային կազմակերպությունների նույն աստիճանի  ներկայացուցիչները, պաշտոնյաները և աշխատակիցները, և 
գ)
ճամփորդելու հնարավորությունների առումով միևնույն վերաբերմունքին են արժանանում այնպես, ինչպես Հայաստանի Հանրապետությունում այլ միջազգային կազմակերպությունների նույն աստիճանի ներկայացուցիչ​ները, պաշտոնյաները և աշխատակիցները:  
Հնարավոր այլընտրանքային ձևակերպումը.
1. Խորհրդի բոլոր անդամները և անդամության թեկնածուները, նրանց խորհրդատուները, հիմնադրամի գործադիր տնօրենը և պաշտոնատար անձինք ու աշխատակիցները, այդ թվում հիմնադրամի առաքելությունն իրականացնող փորձագետներն օգտվում են [Միավորված ազգերի կազմակերպության գլխավոր ասամբլեայի կողմից 1946 թվականի փետրվարի 13-ին ընդունված Արտոնությունների և անձեռնմխելիությունների մասին կոնվենցիայով] [Մասնագիտացված գործակա​լու​թյունների արտոնությունների և անձեռնմխելիությունների մասին 1947 թվականի նոյեմբերի 21-ի կոնվենցիայով] նախատեսվող համարժեք արտոնություններից և անձեռնմխելիությունից: 

2. Ի լրումն սույն հոդվածի 1-ին կետում ամրագրված դրույթների, խորհրդի անդամները և անդամության թեկնածուները և գործադիր տնօրենն իրենց գործառույթներն իրականացնելիս և դեպի Հայաստանի Հանրապետություն և այնտեղից դուրս ճամփորդության ընթացքում օգտվում են ձերբակալման կամ կալանավորման անձեռնմխելիության և անձնական ուղեբեռի չբռնագրավման իրավունքից:
Հնարավոր այլընտրանքային ձևակերպումը.
2. Ի լրումն սույն հոդվածի 1-ին կետում ամրագրված դրույթների, խորհրդի անդամները և անդամության թեկնածուները և գործադիր տնօրենն իրենց գործառույթներն իրականացնելիս և դեպի Հայաստանի Հանրապետություն և այնտեղից դուրս ճամփորդության ընթացքում օգտվում են Հատուկ առաքելու​թյունների մասին 1969 թվականի կոնվենցիայով սահմանված համազոր արտոնություն​ներից և անձեռնմխելիությունից:
3. Գիտաժողովներին և հանդիպումներին մասնակցելու համար հիմնադրամի կողմից հրավիրված` սույն հոդվածի 1-ին կետում չընդգրկված դիտորդներն ու անհատները` հանդես գալով որպես հիմնադրամի կողմից հրավիրյալներ և այդ շրջանակում իրենց բանավոր կամ գրավոր արտահայտած խոսքի, ինչպես նաև  կատարված բոլոր գործողությունների առումով անձեռնմխելի են ցանկացած տեսակի իրավական գործընթացից:  

Ճամփորդության դյուրացումը և ճամփորդական փաստաթղթի ճանաչումը
4. Անհրաժեշտության դեպքում և Հայաստանի Հանրապետության օրենքների ու կանոնակարգերի թույլատրելի սահմաններում` Հայաստանի Հանրապետու​թյունը դյուրացնում է, այդ թվում` մուտքի արտոնագրերի համար դիմումների արագընթաց լուծման միջոցով, հիմնադրամի խորհրդի անդամների և անդամության թեկնածուների, նրանց խորհրդականների, գործադիր տնօրենի, և պաշտոնատար անձանց ու աշխատակիցների, այդ թվում հիմնադրամի առաքելությունն իրականացնող փորձագետների տեղաշարժը: 
5. Անհրաժեշտության դեպքում և Հայաստանի Հանրապետության օրենքների ու կանոնակարգերի թույլատրելի սահմաններում` Հայաստանի Հանրապետու​թյունը դյուրացնում է հիմնադրամի կազմակերպած ժողովներին ու կոնֆերանս​ներին մասնակցելու համար հիմնադրամի կողմից հրավիրված դիտորդների և այլ անձանց մուտքի արտոնագրերի համար դիմումների լուծման գործընթացը:          
6. Կառավարությունը ճանաչում է հիմնադրամի պաշտոնյաներին Միավորված ազգերի կազմակերպության կողմից տրված մուտքի թույլտվության /laissez-passer/ օգտագործումը, ՄԱԿ-ի կողմից նման լիազորության առկայության դեպքում և հիմնադրամի խորհրդի անդամների և անդամության թեկնածուների, նրանց խորհրդականների, գործադիր տնօրենի և պաշտոնատար անձանց ու աշխատակիցների, այդ թվում հիմնադրամի առաքելությունն իրականացնող փորձագետների կողմից` խորհրդի կողմից հաստատված ցանկացած այլ տեսակի ճամփորդական փաստաթղթի օգտագործումը: 

Հարկերից ազատումը 
7. Հիմնադրամը, նրա ակտիվները, գույքը, եկամուտը և նրա գործառ​նություններն ու գործարքները, ազատվում են բոլոր հարկումից և բոլոր մաքսատուրքերից: Հիմնադրամն ազատվում է նաև ցանկացած տեսակի հարկերի կամ տուրքի վճարման, պահման կամ գանձման պարտավորությունից:
8. Հիմնադրամի կողմից հիմնադրամի խորհրդի անդամներին և անդամության թեկնածուներին, նրանց խորհրդականներին, գործադիր տնօրենին և պաշտոնատար անձանց ու աշխատակիցներին, այդ թվում` հիմնադրամի առաքելությունն իրականացնող փորձագետներին վճարվող աշխատավարձերից և վարձատրությունից հարկեր չեն գանձվում
, բացառությամբ հիմնադրամի կողմից Հայաստանի Հանրապետությունում բնակվող ՀՀ քաղաքացիներին վճարվող աշխատավարձերից ու վարձատրությունից:
9. Հիմնադրամի կողմից թողարկված ցանկացած տեսակի պարտավորու​թյուններից կամ արժեթղթերից, այդ թվում դրանց ցանկացած շահաբաժնից կամ տոկոսներից` անկախ դրանց տնօրինողից, Հայաստանի Հանրապետությունը որևէ հարկ չի գանձում. 
ա)
եթե դա պարտավորությունների կամ արժեթղթերի նկատմամբ խտրականություն է դնում զուտ այն բանի համար, որ դրանք թողարկվել են հիմնադրամի կողմից, կամ`
բ)
եթե նման հարկման զուտ օրենսդրական հիմքը թողարկման, վճարման ենթակա կամ վճարման վայրը կամ արտարժույթն է, կամ հիմնադրամի գործունեությունն իրականացնող որևէ գրասենյակի կամ տարածքի գտնվելու վայրն է: 
10. Հիմնադրամի կողմից երաշխավորված ցանկացած տեսակի պարտավորություններից կամ արժեթղթերից, այդ թվում դրանց ցանկացած շահաբաժնից կամ տոկոսներից` անկախ դրանց տնօրինողից, որևէ հարկ չի գանձվում. 
ա)
որը խտրականություն է դնում զուտ այն բանի համար, որ այդ պարտավորությունները կամ արժեթղթերը երաշխավորվում են հիմնադրամի կողմից, կամ`
բ)
եթե նման հարկման զուտ օրենսդրական հիմքը հիմնադրամի գործունեությունն իրականացնող  որևէ գրասենյակի կամ տարածքի գտնվելու վայրն է

Հրաժարվելը
Հիմնադրամը կարող է իր հայեցողությամբ ‘ցանկացած դեպքում կամ պահին, այնպիսի եղանակով և այնպիսի պայմաններում, որը լավագույնս համապատասխանում է հիմնադրամի շահերին` հրաժարվել սույն համաձայնագրով իրեն վերապահված որևէ արտոնությունից, անձեռնմխելիությունից և ազատումից, հաշվի առնելով, որ խորհրդի անդամներին  և անդամության թեկնածուներին, նրանց խորհրդատուներին, հիմնադրամի գործադիր տնօրենին և պաշտոնատար անձանց ու աշխատակիցներին, այդ թվում հիմնադրամի առաքելությունն իրականացնող փորձագետներին այդ արտոնություններն ու անձեռնմխելիությունը տրվում են ոչ թե հանուն նրանց անձնական շահի, այլ բխում են  հիմնադրամի արդյունավետ գործունեության շահերից: Հետևաբար, հիմնադրամը ոչ միայն իրավունք ունի, այլև պարտավոր է խորհրդի անդամներին և անդամության թեկնածուներին, նրանց խորհրդատուներին, հիմնադրամի գործադիր տնօրենին և պաշտոնատար անձանց ու աշխատակիցներին, այդ թվում հիմնադրամի առաքելությունն իրականացնող փորձագետներին զրկել անձեռնմխելիությունից այն դեպքում, երբ, հիմնադրամի կարծիքով, կախված հանգամանքներից, այդ անձեռնմխելիությունը կարող է խոչընդոտել արդարադատության իրականացմանը և, երբ, կախված հանգամանքներից, դրանից կարելի է հրաժարվել առանց վնաս հասցնելու այն նպատակին, որի համար տրվել է անձեռնմխելիությունը, կամ հիմնադրամի շահերին:  

Վեճերի լուծումը 
Սույն համաձայնագրից բխող կամ դրան առնչվող ցանկացած վեճ, տարաձայնություն կամ պահանջ, կամ մեկնաբանման, կիրառման, խախտման, դադարեցման, կամ անվավեր ճանաչելու մասին որևէ խնդիր լուծվում է արբիտրաժային  կարգով` ըստ Մշտական արբիտրաժային դատարանի (ՄԱԴ) 2012թ. կանոնների և.
ա)
արբիտրաժի անդամները պետք է երեքը լինեն;  
բ)
արբիտրաժի վայրը պետք է լինի ՄԱԴ-ի նստավայրը` Նիդերլանդների թագավորության Հաագա քաղաքը;
գ)
արբիտրաժի վարույթի լեզուն պետք է լինի անգլերենը, և 
դ)
սույնով մասնակից կողմերը հրաժարվում են որևէ դատարանում կամ այլ լիազորված մարմնում որոշման դեմ որևէ բողոք բերելու իրենց իրավունքից այնքանով` որքանով այդ հրաժարականը կիրառվող իրավական նորմերով վավեր է համարվում: 

Այլ դրույթներ 
1. Սույն համաձայնագրի շրջանակներում` անհրաժեշտության դեպքում կառավարությունը և հիմնադրամը կարող են մտնել լրացուցիչ պայմանագրային հարաբերությունների մեջ: 
2. Սույն համաձայնագիրը ուժի մեջ է մտնում այն օրվանից, երբ արտաքին գործերի նախարարությունը տեղեկացնում է հիմնադրամի գործադիր տնօրենին, որ համաձայնագրի ուժի մեջ մտնելու համար բոլոր պահանջները բավարարված են:] 
Ի վկայություն սույնի, այս համաձայնագիրը ստորագրված է պատշաճ կերպով լիազորված համապատասխան ներկայացուցիչների կողմից.  

Ստորագրված է  ____________________, __________տարի--- ամիս---օր 
	Հայաստանի Հանրապետության

 կառավարության անունից 
____________________________________

	Կանաչ կլիմայի հիմնադրամի

 անունից 
_________________________________


� 2-րդ կետի առաջին նախադասությունից հետո կարելի է ավելացնել հետևյալը.  <<Հայաստանի Հանրապետությունը իրավունք է վերապահում հարկել հիմնադրամի կողմից Հայաստանի Հանրապետությունում բնակվող ՀՀ քաղաքացիներին վճարվող աշխատավարձերն ու վարձատրությունը>>:   Կամ, ըստ կառավարության ցանկության, առաջին նախադասությունից հետո կարելի է ավելացնել հետևյալը. <<[, բացառությամբ հիմնադրամի կողմից Հայաստանի Հանրապետությունում բնակվող ՀՀ քաղաքացիներին վճարվող աշխատավարձերից  ու վարձատրությունից]>>:


� Կառավարության խնդրանքով կարող են դիտարկվել վեճերի լուծման այլընտրանքային պայմանները:   





